
dandanannja seperti Boedha Djie Laij poenja anak, orang-orang berpangkat njang hadlir ada di astana, semoea bebareng pada memoedji katjakepannja.

Tida habis Keizer poenja soeka hati, laloe prentah: Hian Tjong boleh djalan-djalan koeliling sa'dalem kota dengen ter'iring tanda kabesaran, dan sekalian Ambtenaar-Ambtenaar terprentah mesti toeroet anter itoe perarak'än.

Itoe hari djoega Hian Tjong terarak dengen segala kabesaran dan kahormattan, sama djoega orang bikin ramee-ramee mengarak Berhala, pedoedoek sa'dalem kota „Tiang'än” laki-prampoewan, toewa-moeda, besar-ketjil semoea keloewar, berdesek-desek pada mereboet nonton, marika satoe sama lain pada memoedji, katanja: „ini Padri soenggoe tjakep sekali roepanja! bagoesnja sama djoega Boedha Lo Han toeroen di doenia!”

Sa'soedanja terpoeterken koeliling sadalem kota, Hian Tjong ter'iring poelang ka'klenteng „Hoasingsie,” ija poenja moerid-moerid sekalian pada keloewar menjamboet, aken tetapi marika tida ada satoe njang bisa kenalin, ija kira Boedha Tee Tjong Ong njang dateng, karna Hian Tjong poenja roepa ada djadi lain sekali lantaran kena soelaknja mastika-mastika di slimoet njang terpake olehnja; Hian Tjong teroes masoek di dalem bersoedjoed Berhala-Berhala („Toapikkong”), sa'soedanja adjak moerid-moeridnja naèk di atas panggoeng, masing-masing

